
ZORROAGA FUNDAZIOKO LAN-HITZARMENAREN NEGOZIAZIOEN
INGURUKO KONTROL MOZIOA

Olaia Duarte Lopez EH BILDU udal taldeko zinegotziak, Udalbatzaren Organo Araudiko
98.  artikulua  oinarri,  mozio  hau aurkezten  du Udalbatzan  azter  dadin. Mozioa  2016ko
maiatzaren  16an  Pertsonen  Zerbitzuentzako  batzordean  aztertutako  interpelazioaren
ondorioa da.

JUSTIFIKAZIOA

Martxoaren 8an Zorroaga Fundazioko osoko batzarra deitu zen. Bertan, gai-zerrendako 5.
puntuari jarraituz, fundazioaren lan-hitzarmenaren inguruko negoziazioen emaitzaren berri
eman zigun zuzendariak. Berak aipatu zuenez, ezinezkoa izan da aurreikusitako epeetan
langileekin adostasunera iristea. 

Hori ikusita, osoko-batzarrean parte-hartzen dugunok hurrengoa erabaki genuen: langileen
ordezkarien eta zuzendaritzaren arteko negoziazio-epea luzatzea hilabetez; hau da, apirila-
ren 8ra arte, eta egun horretan osoko-batzarra deitzea prozesuaren berri emateko.

Apirilaren 8an jakin izan genuen, langileen-ordezkarien eskutik, ez zela akordiorik lortu,
baina Zorroagako zuzendaritzaren eta lehendakaritzaren eskutik ez zen deialdirik jaso bile-
ra egiteko. Hau ikusita, apirilaren 12an osoko-batzarreko partaideak garen bi ordezkarik
proposamen bat luzatu genion idatziz zuzendariari eta lehendakariordeari:

Martxoaren 8an Zorroagan egindako bileran batzordeak hurrengoa erabaki zuen:
hilabete batez langileekin eta zuzendariaren arteko negoziazioak mantentzea, lan-hi-
tzarmenean adostasuna lortzeko. Dagoeneko hilabete bat pasa da eta momenturarte
ez zaigu transmititu akordioa lortu denik. Gauzak horrela, proposatzen dugu hurren-
go bilerako gai-ordenean puntu hau sartu eta bozkatzea: adostasuna lortu ez bada,
egoera desblokeatzeko helburuarekin, hilabete bateko epearekin negoziazio mahai
bat osatzea, Zorroagako juntako kideekin, alderdi bakoitzeko pertsona batekin. 

Maiatzaren 13an egindako osoko batzarrean lan-hitzarmenaren inguruan hitz egin genuen
berriro ere: alde batetik, langile batzordeak bere proposamena azaldu zuen eta, bestetik,
Fundazioko  Zuzendaritzak,  berea.  Zuzendariak  idatzi  bat  prestatu  zuen  adostasunak-
desadostasunak non dauden adierazteko eta hurrengoa bozkatu zen:

• 2015eko atzerapenak ordaintzea, hitzarmenaren egungo araudiaren arabera.
• Hitzarmenaren negoziazioarekin aurrera jarraitzea.
• Etorkizuneko negoziazioaren emaitza 2016/01/01etik aurrera aplikatzea.

Ekainaren  14ko  batzordean,  bileraren  6.  puntuan  lan-hitzarmenaren  negoziazioan
emandako aurrerapausoak komentatu ziren: adostasuna lortu da oporren gaiarekin, baina
desadostasunak daude gaueko plusean eta  ordezkapenetan. Lehendakariordeak proposatu
zuen negoziazioa  Precoan  egitea,  baina  ez  zen adostasunik  egon langile-batzordearen
aldetik.  Bestetik,  zuzendaritzak  adierazi  zuen  2015eko  atzerapenen ordainketarekin
arazoak zeudela eta ez zegoela argi egingo zen ala ez. 

Orain arte ez da aurrerapausorik eman negoziazioan eta langileen aldetik protestak egiten
ari dira, 2016. urtea bukatzeko 2 hilabete falta direnean, hitzarmen berririk gabe jarraitzen
dutelako. 

Azaldutako egoera kontuan hartuta, behean sinatzen duen zinegotziak honako  MOZIO
hau aurkezten du:

1. Udalbatzak eskatzen dio Udal Gobernuari beharrezkoak diren gestioak egin ditzala
Zorroaga Fundazioaren maiatzaren 13ko osoko batzarrean hartutako erabakia bete
dadin.  Hau  da,  langileei  2015eko  atzerapenak  ordaintzea,  eta,  legez  ezinezkoa
izatekotan,  idatziz  adieraz  diezazkiela  langileei  eta  Fundazioko  patronatuari
ordainketa egin ezinaren arrazoiak. 

2. Udalbatzak eskatzen dio Udal Gobernuari beharrezkoak diren gestioak egin ditzala
Zorroaga Fundazioak bere langileei 2016eko atzerapenak ordaintzeko, eta,  legez
ezinezkoa  izatekotan,  idatziz  adierazi  diezazkiela  langileei  eta  Fundazioko
patronatuari ordainketa egin ezinaren arrazoiak. 

3. Udalbatzak eskatzen dio Udal Gobernuari 2016a bukatu baino lehen Zorroagako
Fundazioak langileekin lan-hitzarmen bat adosteko prozesuan lagundu dezala. 

Donostian, 2016ko urriaren 21ean

Olaia Duarte López

EH Bildu udal taldeko zinegotzia

